
Ministër Bexheti, përfaqësues të nderuar të mediave, zonja dhe zotërinj, mirëmëngjes.   

 

Jam i lumtur që jam sot ketu me ministrin e drejtësisë Bexheti për të shpallur fillimin e fushatës 

tonë për ngritjen e vetëdijes publike për sundimin e ligjit të titulluar “Për të mirën e përgjithshme.” 

Asnjëherë nuk e kisha imagjinuar që një peshk, disa bletë dhe një viç mund të bashkohen e të punojnë së 

bashku për të mirën e përgjithshme, por këto duket që janë krijesa shumë të mençura. Duke iu 

faleminderuar disa mendjeve kreative, këto kafshë, së bashku me disa të tjera, së shpejti do të mund t’i 

shihni nëpër tërë teritorin e  Maqedonisë si pjesë e fushatës për promovim të konceptit të sundimit të ligjit.  

 

Kjo fushatë e gjërë për ngritjen e vetëdijes publike përfshin parime të përgjithshme të sundimit të 

ligjit të rëndësishme për të gjithë qytetarët e Maqedonisë. Ideja për këtë fushatë rrjedh nga nocioni që ligji 

nuk është diçka që u takon vetëm atyre që e praktikojnë atë; gjykatësve, avokatëve, prokurorëve dhe 

policëve. Sipas ligjit, qasja në drejtësi dhe trajtim të barabartë është e drejtë thelbësore e çdo qytetari të 

këtij vendi. Ajo e drejtë sjell dhe disa përgjegjësi të caktuara. Siç kemi theksuar edhe më parë, opinioni 

është një partner i rëndësishëm në sundimin e ligjit. 

 

Nga ky parim themelor rrjedh edhe koncepti i fushatës, e cila filloi me një sondazh të gjerë të 

zbatuar nga agjensia e marketingut Futura, e ku u përfshinë qytetarë nga i gjithë vendi, pjesëtar të grupeve 

të ndryshme etnike, arsimore, sociale e fetare. Përmes këtij sondazhi, ne kemi analizuar njohurinë e 

qytetarëve të Maqedonisë mbi ligjin, si dhe shkallën e vlerësimit dhe respektimit të këtyre ligjeve. 

Rezultatet e sondazhit na ndihmuan që të fokusojmë këtë fushatë dhe zhvillimin e temave specifike në 

gjërat që do të jenë më domethënëse për popullin e Maqedonisë.  

 

Kjo fushatë, që do të prezantohet në gjuhën maqedonase dhe në gjuhën shqipe, do të përfshijë 

reklama të shtypura dhe në radio, billborde, animacione televizive dhe resurse në internet dhe media 

sociale. Fushata do të emetohet në tre faza gjatë vitit të ardhshëm në media që mbulojnë tërë territorin e 

vendit. Në veçanti, kjo fushatë do të mbulojë shtatë tema qëndrore të ligjit, përfshirë të drejtat e 

punëtorëve, mbrojtjen e ambientit jetësor, lirinë e shprehjes, luftën kundër ryshfetit dhe korrupsionit, 

pagesën e tatimit, arsimimin e fëmijëve dhe denoncimin e dhunës në familje.  

 

Promovimi i sundimit të ligjit është një nga prioritetet më të larta të qeverisë së SHBA-ve, jo 

vetëm këtu në Maqedoni, por edhe në tërë rajonin dhe tërë botën. Sundimi i ligjit është gjithashtu një nga 

prioritetet e qeverisë së Maqedonisë, dhe prezenca e sotme e ministrit të drejtësisë verifikon këtë fakt. 

Qeveria e Maqedonisë është përkushtuar në zbatimin e reformave domethënëse në gjyqësi dhe në fushat 

tjera të sundimit të ligjit, dhe ne përshëndesim këtë përkushtim, që është thelbësor në arritjen e synimeve 

të Maqedonisë drejt integrimit euro-atlantik. Kjo është vetëm një nga fushat në të cilat Shtetet e Bashkuara 

dhe Maqedonia po punojnë së bashku drejt arritjes së qëllimit të përbashkët.  

Për popullin amerikan, nuk ekzistojnë vlera më të rëndësishme se sundimi i ligjit, promovimi i 

lirive, demokracisë dhe të drejtave të njeriut. Siç ka thënë Anthony Kennedy, gjykatës në Gjykatën 

supreme të SHBA-ve: “Kur [ne amerikanët] flasim për sundim të ligjit, supozojmë që po flasim për një 

ligj që përmirëson lirinë, drejtësinë dhe barazinë.” Ne besojmë që populli i Maqedonisë ndan po këto 

vlera, që janë reflektuar në Kushtetutën e Maqedonisë, besojmë që janë pjesë e përkushtimeve tëshumta të 

Maqedonisë drejt integrimit euro-atlantik, dhe pjesë e qëllimeve të deklaruara të Maqedonisë për zhvillim 

të një demokracie moderne. Shtetet e Bashkuara do të vazhdojnë të sigurojnë përkrahje aq sa munden për 

këto qëllime, dhe kemi kënaqësinë që punojmë për të ndihmuar Qeverinë e Maqedonisë përmes këtij 

programi për sundim të ligjit.   

 

Gjithashtu dëshiroj të faleminderoj ekipin e agjensisë për marketing FUTURA 2/2. Puna e tyre e 

palodhshme dhe vlerësimi i tyre për rëndësinë e këtyre temave kanë qenë thelbësore për zhvillimin e 

fushatës kreative që po shihni sot. Shpresoj, dhe besoj, që përpjekjet e tyre do të shtyejnë njerëzit që të 

mendojnë dhe të flasin për rolin e individit në sundimin e ligjit.  

 

I jam mirënjohës ministrit të drejtësisë për përkrahjen e tij të drejtpërdrejtë dhe entuziaste për këtë 

fushatë, si dhe për prezencën e tij këtu. Shpresoj që partneriteti ynë të vazhdojë në punën drejt një sundimi 

më të fuqishëm të ligjit në Maqedoni. 

 

Gjithashtu, dëshiroj të faleminderoj ministreshën Jankulovska nga Ministria për punë të brendshme 

për mbështetjen e saj të fuqishme për këtë fushatë, si dhe të faleminderohem për gjithë mbështetjen nga 

ministritë dhe organizatat tjera. Gatishmëria e këtyre partnerëve për të përkrahur fushatën duke vendosur 

link në veb-faqet e tyre për në veb-faqen e fushatës dhe duke shpërndarë materiale, demonstron gjerësinë e 

temave që kjo fushatë mbulon dhe mbështetjen e ministrive për këto tema.  

 

Kjo fushatë është vetëm një nga një sërë evenimentesh dhe programesh që Ambasada e SHBA-ve 

po mbështet në kuadër të konceptit të sundimit të ligjit. Festivali ynë vjetor i filmit, në bashëpunim me 

Kinematekën e Maqedonisë, do të fillojë këtë javë. I titulluar “Filmat sundojnë!”, festivali përfshin disa 

prej filmave më të mirë të kinematografisë amerikane që analizojnë aspektet e ndryshme të sundimit të 

ligjit dhe rolit të qytetarit në sigurimin e integritetit të ligjit. 

 

Andaj, gjatë këtij viti , vini re ndonjë dhelpër në billbord, ndonjë gjarpër në gazetë, apo ndonjë 

peshk që ka notuar në ekranin tuaj televiziv; madje, kur të lëshoni radion, nëse dëgjoni me vëmendje, 

mund të dëgjoni edhe tinguj të bletëve dhe papagajve. Porositë e tyre janë tejet të thjeshta, por janë 

thelbësore për çdo shoqëri demokratike; ato janë po aq të rëndësishme në Shtetet e Bashkuara, sa janë në 

Maqedoni, dhe janë thelbësore për krijimin e një demokracie të fuqishme, stabile dhe përparimtare. Siç 

thotë edhe llogoja e fushatës, ato janë me të vërtetë “Për të mirën e përgjithshme”. 

 

Ju faleminderit!   

    

  

 
 

 


